
 

Zeri deitzen diogu demokrazia 
Gipuzkoan? 
 

Donald Trump izendatu osteko asteetan, George Orwellen 1984 eleberri distopikoaren 
salmentak %9.500 igo ziren eta The Washington Post egunkariak “democracy dies in 
darkness” (“ilunpean hiltzen da demokrazia”) leloa plazaratu zuen. Adituek ordezkaritza-
demokraziaren osasunaren inguruan zituzten kezkek eztabaida publikoan hostatu hartu 
zuten, ohitu garen moduan, Estatu Batuetatik mundura hedatuz. Hala ere, larritasun hau 

akademiak luzaro ikertu duen mugimendu sakon baten anekdota da, demokrazia liberalaren 
krisiaren adibideetako bat besterik ez. Izan ere, nazioarteko “demokrazia maila” neurtzen 
duen V-Dem Institutuak erakutsi duenez (2021), kalitate demokratikoak krisi ekonomikoaz 
geroztiko beheranzko joera jarraitu du, 1990eko hamarkadaren mailetara atzera eginez: 41 
demokrazia izatetik 32 izatera pasa gara 2020an, munduko biztanleriaren %14 soilik. 

Oro har, demokrazia hitza entzutean desiragarria den zerbait irudikatzen dugu, babestu 
beharreko ondasuna. Hain zuzen ere, Eusko Jaurlaritzaren Prospekzio Soziologikoen 
Kabineteak egindako inkestetan Gipuzkoarren %85 demokrazia beste edozein gobernu mota 
baino hobea dela adierazten du.  

Baina zeri deitzen diogu demokrazia? 
“Herriaren aginpidea” nola definitzen 
dugun ezagutzea erakundeen etorkizuna 
pentsatzeko abiapuntu izan daiteke. 

Galdera hori erantzun nahi izan du Pew 
Research-ek ikerketa berri batean. Bertan, 
zientzia politikoak identifikatutako lau 
tipologiaren arabera sailkatu dituzte 
Australiako eta Erresuma Batuko 
herritarrek emandako demokraziaren 
definizioak. Hauek dira demokrazia 
ulertzeko lau modu nagusiak: eskubide 
eta askatasunen bilduma, prozedura eta erakunde sorta, herritarren boterearen gauzatzea  
eta, azkenik, berdintasunaren eta ongizate materialaren isla. Australiarren %38 eta 
britainiarren %30 askatasuna eta giza eskubideen bermearekin erlazionatzen du demokrazia. 
Gainera, bi herrialdetan demokraziaren aspektu formalean (hauteskundeak, botere-
banaketa, eta abar) enfasia jartzen dutenak %30 inguru dira. Demokraziaren hirugarren 
adiera, berriz, demokrazia zuzenetik gertuago dagoena, Erresuma Batuko definizio nagusia 
dugu (erantzunen %34), baina Australiako hirugarrena (%26). Azkenik, berdintasuna eta 
gizartearen ongizatearekin lotutako definizioak babes txikiagoa du, Australian batez ere 

"Demokrazia beste edozein
gobernu mota baino hobea da"

"Batzuetan, gobernu autoritarioa

(erantzunen %15 inguru). Giza Garapen Indize (GGI) altuko beste demokrazietan ikertu izan 
den bezala, herritarrek demokrazia koordenada liberaletan ulertzen dutela atzeman daiteke 
bestelako zentzuak  bigarren plano batean utziz. 

Dena dela, demokraziaren ikuspuntu hauek ez dira 
bateraezinak eta partaidetza edo berdintasunarekin loturiko 
definizioek duten garrantzia azpimarratzen dute adituek.  
Kontzepzio hauek herrialdeen artean dauden diferentziak 
agerian uzten dituzte eta xehetasunak ikusteko aukera ematen 
digute. Esate baterako, genero edo arrazen arteko 
berdintasuna demokraziaren definizioan sartzen duen herritarren kopuru altua herrialdearen 
demokratizazio mailarekin korrelazionatuta dago. Gainera, ikerketa honek adierazten ez duen 
errealitate bat aipatu beharra dago: demokraziaren kontzepzio anitzak izan ditzakegu aldi 
berean. Agian, demokrazia ikasten den zerbait baldin bada, definizioen errepertorio zabala 
izatean datza gizarte baten osasun demokratikoa.  

Gipuzkoaren kasuan ez da horrelako ikerketarik egin oraindik, baina demokraziaren izaera 
poliedrikoa ulertzen dugula agerian uzten dute zeinbait datuk. Demokrazia liberalarekin 

lotutako ezaugarri batzuk, hauteskunde 
libreak edo gobernuen kontu emateak, 
garrantzia handia dute, ez bakarrik 
herritarren artean, baita Gipuzkoako 
batzarkideen eta adituen artean ere. Hala 
ere, Prospekzio Soziologikoen Kabineteak 
eskainitako datuen arabera, pobrezia eta 
desberdintasun ekonomikoaren aurkako 
ekintzak demokraziarentzat faktore 
garrantzitsuenetarikoak dira Gipuzkoan. 
Demokraziaren zentzu sozialak duen lekua, 
hortaz, esanguratsua dela esan genezake.  

 

Azken hilabetetan Etorkizuna Eraikiz kapsulak hainbat herri bisitatu ditu 2040an Gipuzkoa 
nolakoa izatea nahi dugun galdetuz. Bertan mugikortasunarekin, zerbitzu publikoekin edo 
azpiegiturekin zerikusia zuten eskaera zehatzak helburu handiekin bat egin dute. Hauen 
artean giza kohesioa, politikarien zintzotasuna, jasangarritasuna, genero berdintasuna  edo 
ekonomia konpetitiboa aipatu izan dira. Datozen hamarkadetako gizartea nola irudikatzen 
dugun adierazteaz gain, herritarren nahiek demokrazia definitzen laguntzen digute.   

Zenbateko garrantzia du 
demokraziarentzat oro har...?

Jendeak hauteskunde libreetan liderrak 
hautatzeak 

Gobernuek euren erabakiak herritarrei 
azaltzeak 

Jende guztiak bere iritzi politikoak emateko 
libre izateak, nahiz eta muturrekoak izan 

